
Izjava OHR-a na konferenciji
za  medije  međunarodnih
organizacija
Visoki predstavnik promovira razumijevanje za proces reformi

Visoki  predstavnik  je  jako  zabrinut  zbog  toga  što  se
ispunjavanje uslova iz Studije izvodljivosti Evropske komisije
i za ulazak u NATO-ov program Partnerstvo za mir odvija suviše
sporo.  S  jedne  strane  postoji  široka  podrška  krajnjim
ciljevima  koji  se  reformama  nastoje  postići,  ali  s  druge
strane čini se da postoji nedostatak razumijevanja za to da će
i sam proces, kao i postignute reforme kao njegov rezultat,
unaprijediti svakodnevni život građana BiH.

Kao odgovor na ovo, visoki predstavnik će se tokom sljedećih
mjeseci  na  više  načina  fokusirati  na  razvoj  većeg
razumijevanja  za  proces  reformi.

Nevladine organizacije, interesne grupe i mediji imaju ključnu
ulogu  u  nadzoru  napretka  Vlade  u  promoviranju  i  provedbi
reformi i u analiziranju uticaja koji reforme imaju na građane
BiH.

Visoki predstavnik će podržati domaće nevladine organizacije
kao što su ACIPS (Asocijacija interdiscliplinarnih programa na
Univerzitetu u Sarajevu) i Centar za sigurnosne studije BiH u
praćenju  napretka  u  ispunjavanju  zahtjeva  iz  Studije
izvodljivosti Evropske komisije i uslova za ulazak u NATO-ov
program Partnerstvo za mir. Njihov cilj će biti da istaknu ono
što je postignuto i šta to zaista znači za građane.

Visoki predstavnik, uz konsultacije sa Vijećem ministara BiH i
predsjedavajućim  Terzićem  će  ponuditi  podršku  inicijativi
Vijeća ministara da pruži više informacija o procesu reformi,

uključujući  i  web  stranicu  Vijeća  ministara  i  javnu
informativnu  kampanju.

Visoki  predstavnik  je  takođe  imao  niz  konsultacija  sa
parlamentarcima, članovima parlamentarnih odbora, različitim
političkim liderima i vodećim poduzetnicima kako bi razmotrio
način  na  koji  oni  mogu  imati  pozitivan  uticaj  na  proces
reformi. Visoki predstavnik želi da čuje njihove prijedloge o
tome kako i na koji način se može podržati proces reformi.

Visoki  predstavnik  će  nastaviti  neformalne  susrete  sa
građanima  širom  zemlje  kako  bi  promovirao  proces  reformi
Evropske  komisije  i  Partnerstva  za  mir  i  podstakao  veću
transparentnost u okviru bh institucija i agencija, kao i
njihovih partnera u Evropskoj komisiji i NATO-u kao sredstvo
isticanja koristi koje će reforme donijeti za obične građane.

Zakon o stečaju FBiH

Sljedeće  sedmice  Parlament  FBiH  bi  trebao  glasati  o
amandmanima  na  Zakon  o  stečaju.  Amandmani  će  ojačati  i
omogućiti  restruktuiranje  preduzeća,  mogućnost  njihovog
oživljavanja i očuvanja određenog broja radnih mjesta te prema
tome dozvoliti im da ostanu u poslu i počnu sticati profit.
Alternativa ovom je likvidacija posrnulih kompanija što znači
da će ove kompanije biti potpuno ugašene i svi radnici će
ostati bez posla.

Postoji  veliki  nesporazum  u  vezi  sa  prirodom  predloženih
amandmana koje je dogovorila Vlada FBiH. Ovi amandmani nisu
usmjereni  protiv  radnika.  Oni  su  upravo  suprotnost.
Kratkoročno stečaj može značiti smanjenje jednog broja radnih
mjesta,  ali  dugoročno  daje  preduzećima  priliku  da  se
prestroje,  sačuvaju  što  je  više  moguće  radnih  mjesta  i
eventualno  počnu  upošljavati  nove  radnike.  Ovo  je  daleko
poželjnije nego likvidacija, što je trenutno prioritetan i
jedini put za većinu posrnulih preduzeća ako proglase stečaj
po zakonu koji je trenutno na snazi.



Odsustvo modernog zakona o stečaju usklađenog sa europskim
standardima je bila jedna od prepreka za investitore da ulažu
svoj novac u bh kompanije. Vlada, sindikati i radnici u BiH
žele  više  investicija,  više  radnih  mjesta  i  viši  životni
standard, a ovi amandmani na Zakon o stečaju FBiH će od ovog
zakona  stvoriti  efikasan  alat  koji  bi  mogao  pomoći  općem
oživljavanju bh. ekonomije.

Svjetska banka usko sarađuje sa vladama kako bi ublažili rizik
kratkoročnog gubitka radnih mjesta davanjem dodatne podrške
tržištu  rada.  OHR  i  Svjetska  banka  traže  od  zastupnika  u
Parlamentu FBiH da stave u prvi plan interese radnika u BiH i
usvoje predložene amandmane na Zakon o stečaju.

Turizam   

Sutra ujutro visoki predstavnik i zamjenica ministra vanjskih
poslova Lidija Topic, će održati zajedničku konferenciju za
medije u zgradi Ministarstva vanjskih poslova. Oni će najaviti
veliku inicijativu koja ima za cilj promjenu imidža BiH. Cilj
ove inicijative je da turističke agencije i turisti iz cijele
Europe počnu razmišljati o BiH kao potencijalnoj destinaciji
za  odmor.  Ova  inicijativa  uključuje  unapređenje  turističke
infrastrukture BiH tokom 2004. godine kao i veliku europsku
informativnu kampanju čiji je početak predviđen za maj ove
godine.

Govor  prvog  zamjenika  visokog  predstavnika  na  NATO-  ovom
seminaru

I na kraju, htio bih vam skrenuti pažnju na govor koji je prvi
zamjenik visokog predstavnika Donald Hays održao na seminaru
kojeg  je  organizirao  NATO  u  Sarajevu.  Ambasador  Hays  je
primijetio da uslovi za članstvo u EU i ulazak u NATO-ov
program Partnerstvo za mir “zahtijevaju cjelokupnu i potpunu
predanost kako bi se izmijenila politička kultura u BiH”. U
ovom smislu, ambasador Hays primjećuje da su vlasti bile spore
u provedbi paketa zakona koji su prihvatile prateći otkrivene



slučajeve  lošeg  rukovođenja  i  korupcije  u  izvještaju
Specijalnog revizora za javna preduzeća. Ambasador Hays dalje
ističe da “kredibilitet vlasti, u očima međunarodne zajednice
i,  što  je  još  važnije,  u  očima  građana  će  biti  značajno
kompromitovan ako ne uspiju da usvoje bitne zakone do ovog
ljeta.”


